
   Çĕнтерӳ аки

   Аркадий Ĕçхĕл | Сăвă

   Тарăн юр айĕнчен тухакан нӳрĕ çĕр

Тутă вăрлăх ыйтать кĕвĕçсе.

Аслă çĕр ырă вăрлăхпала пĕтĕçтĕр,

Пире кӳтĕр паха çимĕçсем.



Яри уçăлнă уй хапхинчен хирелле

Трактор тухрĕ. Ак ун умĕнчен,

Çĕрлехи тĕлĕк пек, шур тĕтре сирĕлет,

Çĕнĕлле çуралать çут тĕнче.



Çак палланă машина çине çулсерен

Тухаканччĕ ларса каччă-тус.

Анчах халь саламлатăп эп çамрăк хĕре, —

Пике-хĕрĕм, пуçна эс ан ус!



Паттăр йĕкĕт, пĕлетĕн, халь урăх çĕрте,

Вут-кăварлă хĕрӳ акара.

Халь вăл çулăм акать, тăшмана вăл хĕртет,

Унăн ĕçĕ унта пахарах.



Çавăнпа та, хире тракторпа тухнă хĕр,

Сан ĕçӳ те халь пултăр хĕрӳ!

Вăрлăхпа та юнпа акăнан аслă çĕр

Çитĕнтертĕр часрах Çĕнтерӳ!

  